
Mahashodashi Varnaratnavali Stotram

మహాషోడశీవర్ణరత్నావలిస్తోత్రమ్ 

హ్రీంకారాఙ్కణదీపికాం  శ్రితజనానన్దప్రదాం    శ్రీమతీం
శ్రీనాథాద్యమరార్చితఙ్ఘ్రికమలాం   శ్రీసున్దరీం   భావయే ।
శ్రీమన్మఞ్జులరత్నసానువిలసన్మధ్యస్థకూటాగ్రగ    -
శ్రీమన్నాగరమధ్యలాసిసుమహచ్ఛ్రీచక్రబిన్దౌ   స్థితామ్  ॥ ౧॥
హ్రీంకారామృతసిన్ధుకౌస్తుభమణిం   హ్రీంకారమధ్యస్థితాం 
హ్రీంకారోన్నతరత్నసౌధవలభీసంలాసిపారావతీమ్  ।
హ్ఱీంకారమరపాదపాగ్రవిహరత్సంహృష్టకేకీం    భజే
హ్రీంకారామ్బుదచఞ్చలాం  హృది గతాం హ్రీంకారవర్ణాత్మికామ్   ॥ ౨॥
క్లీంకారామ్బుజపత్రభాస్కరనిభాం   క్లీంకారచన్ద్రప్రభాం  
క్లీంకారాగ్నిశిఖాం  భజామి సతతం క్లీంకారపేటీమణిమ్  ।
క్లీంకారోపవనాన్యపుష్టగృహిణీం   క్లీంకారవేద్యాత్మికాం
క్లీంకారాబ్జహరప్రియాం    పరతరాం క్లీంకారవర్ణాత్మికామ్   ॥ ౩॥
ఐం ఐమిత్యనుచిన్తకాచ్ఛహృదయామ్భోజాటవీహంసికాం
ఈశిత్వాదివిభూతిసంవృతమహారత్నాసనే సంస్థితా  ।
ఐశ్వర్యాయ భవత్వఖణ్డవిభవా యామ్బా సదా మే గృహే
చేశాద్యర్చితపాదపఙ్కజయుగా చైశాఙ్కమఞ్చస్థితా   ॥ ౪॥
సౌన్దర్యద్రుమమఞ్జరీ    భగవతీ సౌవర్ణవర్ణావతా  -

న్మాం సంసారమహాభయాద్ ద్రుతతరం  సౌవర్నకుమ్భస్తనీ ।
సూర్యాబ్జారికృశానుదృక్  శశికలోత్తంసా సదానన్దదా
సౌభాగ్యం దిశతాదథ ప్రథితమప్యవ్యాహతం  భూరి మే ॥ ౫॥
ఓఙ్కారార్థనిరూపణైకమనసా   చోంకారనాదాత్మనా
శ్రీదేవ్యా  మమ చిత్తభిత్తిరధునా  చిత్రాయతే  చోజ్జ్వలా  ।
ఓజోభిర్జగదేతదద్య  విపులం యస్యాస్తయాబ్జప్రభై   -
రోతప్రోతమభూత్  కుసుమ్భకురువిన్దాబ్జప్రభాయాః    సదా ॥ ౬॥

హ్రీంకారాగమమస్తకం  హృది కదా భాయాద్ వపుస్తే పరం
హ్రీంకారాబ్ధిసుధామయం   హృతజపాశోణం హితప్రాపకమ్  ।
హ్రీంకారాద్రిగుహాహరీన్ద్రశిశుకం    హ్రీంకారకన్దాఙ్కురం 
హ్రీంకారామ్బుజసౌరభం  హృతజగజ్జాలం  జగన్నాయికే ॥ ౭॥
హ్రీంకారాధ్వరదక్షిణే  జనని తే పాదాబ్జయుగ్మే  సదా
భక్తిం మే జనయాశు దేవి కృపయా శ్రీదేవి  తారాయితే ।
శ్రీమన్మఞ్జులరత్ననిర్మితమహామఞ్జీరభూషోజ్జ్వలే   
శ్రీశ ‍ృఙ్గారరసాలయే  శ్రితజగత్స్వాన్తాబ్జినీహంసికే   ॥ ౮॥
కల్యాణ వితనోతు కామమనిశం కామారివామాఙ్కగా
కస్తూరీఘనసారరూషితకుచాగ్రాలమ్బిముక్తాలతా  ।
కామాకర్షణదివ్యపాశసుభగా  కాన్త్యార్కకోటిప్రభా
కల్యాణీ కమలేక్షణా కలిమలప్రధ్వంసినీ  కామదా ॥ ౯॥
ఏతావన్మమ దేవి తే పదయుగే భక్తిర్దృఢా  భూయసీ
స్యాన్నేత్రే చ జపాప్రసూనరుచిరాయాస్త్వత్తనోర్వీక్షణే   ।
ఆనన్దాశ్రుపరిప్లుతే    వచనమప్యమ్బ స్తవే గద్గదం
చేతస్త్వన్మయమమ్బ పశ్యతు జగత్ త్వన్మూర్తిభాసారుణమ్ ॥ ౧౦॥
ఈశానాదిపదాఞ్చితే శివమయే మఞ్చే పరేశాఙ్కగా-

మీశిత్వాద్యఖిలాష్టభూతిమనిశం  దాత్రీం  స్వభక్తాయ మే ।
చాపం చైక్షవమాశుగం  సుమమయం క్రోధాత్మకం  చాఙ్కుశం
పాశం రాగతనుం ప్రణౌమి  దధతీం శ్రీమన్మహాసున్దరీమ్   ॥ ౧౧॥
లక్ష్మీం చక్రనివాసినీం  లలితసంగీతప్రియాం  లాకినీం
లబ్ధైశ్చర్యసమున్నతిం  లయకరీం లాస్యప్రియామాశ్రయే   ।
లఙ్కానాయకవైరిపూజితపదాం  లావణ్యవారాంనిధిం
లక్ష్మీపూజితపాదపద్మయుగలాం మోక్షాఖ్యలక్ష్మ్యై సదా ॥ ౧౨॥
హ్రీంకారార్ణసుధాం   చ హృద్యమమరైరీడ్యం  మహత్ తే వపుః
ప్రాలేయాంశుకలావిలాసిమకుటం  హ్రీంకారనాదాత్మకమ్  ।
యే ధ్యాయన్తి హృదమ్బుజే ప్రతిదినం  తేషామనఙ్గజ్వర -
క్లాన్తాః  స్యుర్వశమాగతాస్త్వనుకలం వధ్వః సురాణాం ప్రియాః  ॥ ౧౩॥
హన్తాస్థాం  మితవైభవేషు  హరిముఖ్యేష్వేవ మూఢా జనా

భక్తిం పామరదైవతేషు  వివశాః కుర్వన్తి మోహాదిహ ।
త్యక్త్వా త్వాం పరదేవతాం హరిహరబ్రహ్మాదిభిః  సేవితాం
సర్వైశ్వర్యమహోదయాం  ఖరమిమే సంత్యజ్య ధేనుం శ్రితాః  ॥ ౧౪॥
సర్వజ్ఞత్వమవాప్య  సంసది సతాం శాస్త్రేషు  పాణ్డిత్యమ -

ప్యమ్బాయాః పదపద్మసంస్మృతివశాన్మూకోఽపి వాగ్మీ భవేత్ ।
యస్యాస్తచ్చరణామ్బుజం హరిహరబ్రహ్మాదిభిర్వన్దితం 
మూఢాశ్చిన్తయతాశు వోఽపి తరసా దద్యాత్ కవిత్వం శ్రియః  ॥ ౧౫॥
కల్యాణ్యమ్బ కదమ్బకాననగృహే కల్పద్రుమైః   కాఙ్క్షితా -

దర్థాదర్థసమర్పణేఽధికతరే   కారుణ్యకల్లోలిభిః  ।
కర్ణాన్తాయతలోచనాఞ్చలగతైర్వీక్ష్యాద్య   మామాతురం
రక్షాసు త్రిపురే  పరాత్పరతరే శ్రీకామసంజీవిని  ॥ ౧౬॥
హస్త్యుత్తుఙ్గపృథూరుకుమ్భకుచయోర్విన్యస్తహారేణ  తా-

మారక్తాంశుకమాల్యభూషణవరైరుద్దీప్యమానాముమామ్   ।
హాహాహూహుముఖస్తుతామనుదినం హైయగవీనాన్తరా -

మమ్బామాదిమవాక్స్తుతామహమలం  ధ్యాయామ్యభీష్టాప్తయే   ॥ ౧౭॥
లబ్ధజ్ఞానసుధాకరేణ   మనసా లక్ష్యీకృతం తే వపుః
సద్భిః సంతతమమ్బుజాక్షి లలితే లగ్నం భవత్వాన్తరే ।
లావణ్యోజ్జ్వలదివ్యగాత్రి  విమలే లాక్షారసాలంకృతం
శ్రీమత్పాదపయోజయుగ్మమధునా  మన్మూర్ధ్ని  నిక్షిప్యతామ్ ॥ ౧౮॥
హ్రీంకారాబ్ధిసుధే   హ్రియా  విరహితే హ్రీంకారమన్త్రార్థదే  
హ్రీంకారప్రియశారికే   మయి కృపాం హ్రీంకారనాదోదయే  ।
హ్రీంకారమలదర్పణప్రతికృతే   హ్రీంకారవేద్యే  శివే
దీనే మయ్యధునా కురుష్వ దయయాహ్రీంకారదీపప్రభే   ॥ ౧౯॥
సంపత్కర్మణి దీక్షితాని సకలాపద్భఞ్జనాన్యమ్బ  తే
మామేవాకలయన్తు పఙ్కజదలాక్షేమంకరాణ్యాదరాత్ ।
బ్రహ్మాదీన్  పదపద్మలగ్నమకుటాన్ హిత్వా కథంచిచ్ఛివే
నేత్రాణ్యద్య  కృపాసుధారసఝరీసిక్తాని హే సున్దరి  ॥ ౨౦॥
కల్పాన్తే హృత్సర్వలోకజఠరస్యానన్దనాట్యం  ముదా
కర్తుర్యన్మణికుణ్డలీయుగలికా  దీపాయతే సంతతమ్ ।

బ్రహ్మోపేన్ద్రముఖామరే   విరమతి బ్రహ్మాణ్డభాణ్డే   పరం
సా పాశాఙ్కుశపుష్పసాయకధనుర్విద్యోతతాన్మే హృది ॥ ౨౧॥
లక్ష్యం కించ భవేన్మహాత్రిపురసున్దర్యాగమాన్తైర్నుతే  
మాం లక్ష్యీకురు వీక్షణాశుగతతేస్త్వామేవ సర్వాత్మనా ।
ధ్యాత్వా చేతసి సంస్థితం  జగదిదం త్వద్రూపమార్యే  సదా
జ్ఞాత్వానన్యహృదా  విహాయ భజనం నశ్యత్సు దేవేష్విహ ॥ ౨౨॥
హ్రీంకారస్మరణేన  దేవి తరసా హ్రీమాన్  సుధీమాన్ భవేత్
తేమూకోఽపి జడోఽపి పద్మజనుషా సాపత్నికోఽభూద్ భృశమ్ ।
ఆశ్లిష్యామ్బుధికన్యకాం  విలసతి శ్రీమన్త్రరాజాక్షరం 
తన్మయ్యాదిశ దేవదేవి కృపయా ధన్యోఽస్మ్యహం తేన చ ॥ ౨౩॥
సౌవర్ణోజ్జ్వలమణ్డపే    మరతకప్రాకారభిత్తౌ  బృహ-

న్నానారత్నమయాసనే శివమయే శ్రీకామరాజాఙ్కకే  ।
తిష్ఠన్తీం   కురువిన్దవృన్దరుచిరాం   మాణిక్యభూషోజ్జ్వలాం
ధన్యాస్తే భువి చిన్తయన్తి మనసా యే శ్రీమహాసున్దరీమ్   ॥ ౨౪॥
ఐంకారామ్బుజకర్ణికోజ్జ్వలమహద్రత్నాసనే    సంస్థితాం
సిఞ్చన్తీమమృతద్రవైః   శశిశిలాస్పష్టాభిరామప్రభామ్   ।
తేజోభిర్జగదమ్బ  యే భువి భజన్త్యాపీనతుఙ్గస్తనీం 
తేషామాననపఙ్కజే నివసతే వాణీ సుధాస్యన్దినీ  ॥ ౨౫॥
క్లీమిత్యక్షరమేకమేవ  మనసా ధ్యాయన్తి యే మానవాః
కందర్పాయుతతుల్యసున్దరతరశ్రీమూర్తయః   శైథిలమ్  ।
కుర్వన్తి స్మ రతేశ్చ నైజవపుషా  తే పాతివ్రత్యం  సహ
స్పర్ధన్తే   హృతవాగ్రమాః  కమలనాభాబ్జాసనాభ్యాం  సదా ॥ ౨౬॥
హ్రీంకారీం  హృదయామ్బుజేఽహమధునా హ్రీంకారసౌధే  శుభే
హ్రీంకారోన్నతరత్నమఞ్చఫలకే  హ్రీంకారశోణామ్బుజే  ।
హ్రీంకారాక్షరముచ్చరద్భగవతీమారోప్య  శోణప్రభాం
హ్రీంకారామ్బుజవారిగన్ధఫలతామ్బూలాదిభిస్తోషయే   ॥ ౨౭॥
హ్రీంకారామృతపాదమఞ్జులమణీవేద్యన్తరే   భాసురాం
శ్రీదేవీం  శ్రితసర్వలోకసకలాభీష్టప్రదానోత్సుకామ్    ।
శ్రీశ్రీమత్తనుముద్యదర్కకిరణాం   శ్రీశాంభవీం  శ్రీకరీ -

4 sanskritdocuments.org



మహాషోడశీవర్ణరత్నావలిస్తోత్రమ్ 

మాత్మన్యైక్యముపాస్మహే  పరతరాం నిర్వాణసంసిద్ధయే  ॥ ౨౮॥
ఇతి శ్రీమహాషోడశీవర్ణరత్నావలిస్తోత్రం    సమ్పూర్ణమ్  ।
This is a hymn to devi, with the syllables of the sacred

Shrividya mantra mahAShoDashI encoded into the verses.

